
Annotatsiya 

Maqolada meva-sabzavot mahsulotlarining ichki va tashqi bozorlarda 

raqobatbardoshligini oshirishda sifat menejmenti tizimlarini rivojlantirishning 

tashkiliy-iqtisodiy yoʻnalishlari tadqiq etilgan. Mahsulotni yetishtirishdan tortib, uni 

yigʻish, saralash, saqlash, qayta ishlash, qadoqlash, tashish va yakuniy isteʼmolchiga 

yetkazib berishgacha boʻlgan qiymat zanjirida vertikal hamda gorizontal 

integratsiyaning ahamiyati asoslangan. Agroklasterlar, kooperatsiyalar, fermer va 

dehqon xoʻjaliklari, agrologistika markazlari, qayta ishlash korxonalari hamda eksport 

qiluvchi subyektlar oʻrtasidagi oʻzaro munosabatlarni sifat va oziq-ovqat xavfsizligi 

standartlari asosida muvofiqlashtirish zarurati ochib berilgan. Shuningdek, 

GLOBALG.A.P., Organic, ISO 9001, ISO 14001, ISO 22000, HACCP va BRCGS 

standartlarini mahsulot yetkazib berish zanjirining tegishli bosqichlariga joriy etish 

imkoniyatlari yoritilgan. Sifat menejmenti tizimlarini kompleks qoʻllash mahsulot 

yoʻqotishlarini kamaytirish, kuzatuvchanlikni taʼminlash, eksport bozorlariga 

kirishdagi texnik toʻsiqlarni bartaraf etish va xalqaro bozorlarda “Oʻzbekistonda 

yetishtirilgan” mahsulotlar nufuzini mustahkamlashga xizmat qilishi asoslangan. 

Tadqiqot natijasida “daladan dasturxongacha” tamoyiliga asoslangan 

integratsiyalashgan sifat boshqaruvi tizimini rivojlantirish boʻyicha ilmiy-amaliy 

takliflar ishlab chiqilgan. 

Kalit soʻzlar: meva-sabzavot mahsulotlari, raqobatbardoshlik, sifat menejmenti, 

oziq-ovqat xavfsizligi, agrologistika, qiymat zanjiri, GLOBALG.A.P., “daladan 

dasturxongacha” tamoyili. 

Аннотация 

В статье исследованы организационно-экономические направления 

развития систем менеджмента качества для повышения конкурентоспособности 

плодоовощной продукции на внутреннем и внешнем рынках. Обосновано 

значение вертикальной и горизонтальной интеграции в цепочке создания 

стоимости - от выращивания продукции до её сбора, сортировки, хранения, 

переработки, упаковки, транспортировки и доставки конечному потребителю. 

Раскрыта необходимость координации взаимоотношений между 

агрокластерами, кооперативами, фермерскими и дехканскими хозяйствами, 

агрологистическими центрами, перерабатывающими предприятиями и 

экспортёрами на основе стандартов качества и безопасности пищевой 

продукции. Освещены возможности внедрения стандартов GLOBALG.A.P., 

Organic, ISO 9001, ISO 14001, ISO 22000, HACCP и BRCGS на соответствующих 

этапах цепи поставок. Показано, что комплексное применение систем 

менеджмента качества способствует сокращению потерь продукции, 

обеспечению прослеживаемости, устранению технических барьеров при выходе 

на экспортные рынки и укреплению репутации продукции «Выращено в 

Узбекистане» на международных рынках. По результатам исследования 

разработаны научно-практические предложения по развитию интегрированной 

системы управления качеством, основанной на принципе «от поля до стола». 

Ключевые слова: плодоовощная продукция, конкурентоспособность, 

менеджмент качества, безопасность пищевой продукции, агрологистика, 

цепочка создания стоимости, GLOBALG.A.P., принцип «от поля до стола». 

Abstract 

The article examines the organizational and economic directions for developing 

quality management systems to increase the competitiveness of fruit and vegetable 

products in domestic and foreign markets. The importance of vertical and horizontal 

integration is substantiated along the value chain, from growing the produce to its 

harvesting, sorting, storage, processing, packaging, transportation and delivery to the 

final consumer. The study shows the need to coordinate relations between agro-

clusters, cooperatives, farms and dehkan households, agro-logistics centres, processing 

enterprises and exporters on the basis of quality and food safety standards. The 

possibilities of introducing the GLOBALG.A.P., Organic, ISO 9001, ISO 14001, ISO 

22000, HACCP and BRCGS standards at the relevant stages of the supply chain are 

described. It is argued that the integrated application of quality management systems 

helps to reduce product losses, ensure traceability, remove technical barriers to entering 

export markets and strengthen the reputation of “Grown in Uzbekistan” products in 

international markets. As a result, scientific and practical proposals are developed for 

an integrated quality management system based on the “farm to fork” principle. 

Keywords: fruit and vegetable products, competitiveness, quality management, 

food safety, agro-logistics, value chain, GLOBALG.A.P., “farm to fork” principle. 

KIRISH 

Rivojlangan mamlakatlarda mahsulotlarni isteʼmolchiga qadar yetkazib berish 

qishloq xoʻjaligi firmalari, qishloq xoʻjaligi zavodlari va qishloq xoʻjalik xoldinglari 

kabi tuzilmalar vertikal va gorizontal integratsiya tamoyillariga asoslanadi. Qishloq 

xoʻjaligi korxonalari tarkibiga kiruvchi korxonalar iqtisodiy mustaqillikni va yuridik 

shaxs maqomini yoʻqotib, keyinchalik oʻzaro taʼsir mexanizmi gorizontal 

integratsiyaga asoslangan iqtisodiy tarkibiy boʻlinmalar sifatida faoliyat koʻrsatadilar. 

Xolding tipidagi tuzilmalar shoʻba korxonalar va uning taʼsis korxonalarida nazorat 

ulushiga ega boʻlgan boshqaruv kompaniyasining oʻzaro munosabatlari orqali tashkil 

etiladi, shu bilan ularning faoliyatini nazorat qiladi va boshqaradi. Bunday sotib 

olishga, masalan, ustav kapitaliga investitsiya kiritish, aksiyalar sotib olish, qarzlarni 

sotib olish va hokazolar orqali erishish mumkin. Qishloq xoʻjaligida faoliyat 

yuritayotgan korxona va tashkilotlar xoʻjalik yurituvchi subyekt sifatida qishloq 

xoʻjaligiga tegishli boʻlishi mumkin. 

Jahon tajribasi shuni koʻrsatadiki, ishlab chiqarishning yuqori raqobatbardoshligi 

va integratsiya jarayonlarining samaradorligi cheklangan hududda ixcham joylashgan 

mustaqil korxona va tashkilotlar guruhlarida, moslashuvchan aloqalar bilan bogʻliq 

boʻlib, bu innovatsiyalarni doimiy va tezkor ravishda amalga oshirishga yordam beradi. 

Oʻzbekistonda soʻnggi yillarda qishloq xoʻjaligi mahsulotlarini chuqur qayta 

ishlash, oziq-ovqat sanoatini rivojlantirish va eksportbop mahsulot ishlab chiqarishni 

kengaytirishga qaratilgan qator normativ-huquqiy hujjatlar qabul qilindi [18]; [19]. 

Qishloq xoʻjaligini rivojlantirishning 2020-2030-yillarga moʻljallangan strategiyasida 

oziq-ovqat xavfsizligini taʼminlash, qiymat zanjirlarini rivojlantirish va qishloq 

xoʻjaligi mahsulotlari eksportini oshirish ustuvor yoʻnalishlar sifatida belgilangan [18]. 

Shu bilan birga, xalqaro bozorlarda meva-sabzavot mahsulotlariga qoʻyiladigan sifat 

va xavfsizlik talablari tobora kuchayib bormoqda: yirik chakana savdo tarmoqlari 

yetkazib beruvchilardan mahsulotning yetishtirish sharoiti va butun taʼminot zanjiri 

boʻyicha tasdiqlangan sertifikatlarni talab qilmoqda [8]. Bunday sharoitda mahsulot 

raqobatbardoshligi faqat uning taʼmi va narxi bilan emas, balki sifat menejmenti 

tizimlarining zanjirning har bir bosqichida qanchalik izchil joriy etilgani bilan ham 

belgilanadi. 

Mazkur tadqiqotning maqsadi - meva-sabzavot mahsulotlarini yetkazib berish 

zanjirida sifat menejmenti tizimlari va xalqaro standartlarni joriy etish yoʻllarini 

asoslash hamda “daladan dasturxongacha” tamoyiliga asoslangan konseptual modelni 

taklif etishdan iborat. Shu maqsadda zanjirning asosiy boʻgʻinlari ajratildi, har bir 

boʻgʻin uchun mos keladigan standartlar aniqlandi va ularni joriy etishdan olinadigan 

afzalliklar tizimlashtirildi. 

ADABIYOTLAR SHARHI 

Meva-sabzavot mahsulotlari raqobatbardoshligini oshirish masalasi iqtisodiy 

adabiyotlarda mahsulot sifati, ishlab chiqarish xarajatlari, qiymat zanjiri samaradorligi, 

logistika tizimi, standartlashtirish va isteʼmolchilar talabiga moslashish kabi bir-biri 

bilan uzviy bogʻliq yoʻnalishlar asosida tadqiq etilgan. M.Porter [16] raqobat 

ustunligini korxonaning alohida ishlab chiqarish operatsiyalari bilan emas, balki 

xomashyo taʼminotidan boshlab mahsulotni isteʼmolchiga yetkazishgacha boʻlgan 

qiymat yaratish jarayonlarining oʻzaro muvofiqlashtirilishi bilan izohlaydi. Ushbu 

yondashuv meva-sabzavot tarmogʻida ishlab chiqarish, saqlash, qayta ishlash, logistika 

va savdo bosqichlarini yagona tizim sifatida boshqarish zaruratini asoslaydi. 

Sifatni boshqarish nazariyasining rivojlanishida E.Deming, J.Juran va 

A.Feygenbaumning ilmiy ishlari muhim oʻrin tutadi. E.Deming sifatni uzluksiz 

takomillashtirish, jarayonlarni statistik nazorat qilish va boshqaruv masʼuliyatiga 

alohida eʼtibor qaratgan [4]. J.Juran sifatni rejalashtirish, nazorat qilish va 

takomillashtirishdan iborat boʻlgan “sifat trilogiyasi”ni taklif etgan [14]. 

A.Feygenbaum esa umumiy sifat boshqaruvi konsepsiyasi doirasida sifatni faqat ishlab 

chiqarish boʻlimi vazifasi emas, balki tashkilotning barcha funksional boʻlinmalari 

ishtirok etadigan kompleks boshqaruv jarayoni sifatida talqin qilgan [6]. Mazkur 

nazariy qarashlar meva-sabzavot mahsulotlari sifatini yetishtirishdan isteʼmolgacha 

boʻlgan barcha bosqichlarda nazorat qilishning metodologik asosini tashkil etadi. 

J.Triyenekens rivojlanayotgan mamlakatlarda agrar qiymat zanjirlarini tahlil 

qilib, mahsulot sifatini oshirishda ishtirokchilar oʻrtasidagi muvofiqlashuv, axborot 

almashinuvi, standartlarga rioya qilish va bozor infratuzilmasining rivojlanganlik 

darajasi hal qiluvchi ahamiyatga ega ekanligini taʼkidlaydi [17]. Muallifning fikricha, 

mayda ishlab chiqaruvchilarni kooperatsiya va klasterlarga birlashtirish ularning 

resurslar, innovatsiyalar, sertifikatlash xizmatlari va yuqori daromadli bozorlarga 

kirish imkoniyatlarini kengaytiradi. 

S.Xenson va T.Reardon tadqiqotlarida xususiy agrooziq-ovqat standartlarining 

xalqaro savdodagi ahamiyati ochib berilgan [8]. Mualliflar GLOBALG.A.P., HACCP 

va chakana savdo tarmoqlari tomonidan belgilanadigan xususiy standartlar 

mahsulotning xavfsizligi, ekologik barqarorligi va kuzatuvchanligini taʼminlash bilan 

birga eksport bozorlariga kirish shartiga aylanib borayotganini koʻrsatgan. Biroq 

bunday standartlarni joriy etish xarajatlari mayda fermerlar uchun moliyaviy va 

tashkiliy toʻsiqlarni keltirib chiqarishi mumkin. Shu bois sertifikatlash xarajatlarini 

subsidiyalash, maslahat xizmatlarini rivojlantirish va guruhli sertifikatlash 

mexanizmlaridan foydalanish maqsadga muvofiq. 

A.A.Kaderning ilmiy ishlarida meva-sabzavot mahsulotlarini yigʻib olingandan 

keyingi yoʻqotishlarni kamaytirish, sovuqlik zanjirini tashkil etish, mahsulotni 

saralash, qadoqlash va nazorat qilinadigan muhitda saqlashning ahamiyati  

asoslangan [15]. Muallif mahsulot yetishtirish hajmini koʻpaytirishning oʻzi oziq-ovqat 

taʼminotini yaxshilash uchun yetarli emasligini, bunda yigʻim-terimdan keyingi 

jarayonlarni samarali boshqarish talab etilishini taʼkidlaydi. Ushbu yondashuv 

Oʻzbekiston sharoitida maxsus sovitkichli omborlar, refrijerator transporti va 

zamonaviy agrologistika markazlarini rivojlantirish zaruratini koʻrsatadi. 

FAO tadqiqotlarida oziq-ovqat yoʻqotishlarining asosiy qismi yigʻish, saqlash, 

tashish va qayta ishlash bosqichlarida yuz berishi qayd etilib, ularni kamaytirish uchun 

texnik choralar bilan bir qatorda qiymat zanjiri ishtirokchilari oʻrtasidagi institutsional 

hamkorlikni kuchaytirish tavsiya qilingan [5]. Mazkur yondashuv meva-sabzavot 

mahsulotlari sifatini taʼminlashni faqat alohida korxona miqyosida emas, balki butun 

taʼminot zanjiri doirasida tashkil etish lozimligini anglatadi. 

Xalqaro standartlashtirish tashkiloti tomonidan ishlab chiqilgan ISO 9001 

standarti tashkilotda jarayonli yondashuv, isteʼmolchi talablariga yoʻnaltirilganlik va 

sifatni uzluksiz takomillashtirishni nazarda tutadi [10]. ISO 22000 standarti esa oziq-

ovqat zanjirining barcha ishtirokchilari uchun xavfsizlik xavflarini aniqlash, baholash 

va boshqarish talablarini belgilaydi [12]. GLOBALG.A.P. standarti birlamchi qishloq 

xoʻjaligi ishlab chiqarishida oziq-ovqat xavfsizligi, atrof-muhit muhofazasi, xodimlar 

salomatligi va mahsulot kuzatuvchanligini taʼminlashga yoʻnaltirilgan [7]. Demak, 

mazkur standartlarning uygʻunlashtirilishi meva-sabzavot mahsulotlarini “daladan 

dasturxongacha” boʻlgan yagona sifat va xavfsizlik tizimi asosida boshqarish imkonini 

beradi. ISO 9001 sifat menejmentining umumiy asosini belgilaydi, ISO 22000 va 

HACCP oziq-ovqat xavflarini boshqarishga, GLOBALG.A.P. esa birlamchi ishlab 

chiqarish jarayoniga yoʻnaltiriladi. ISO 9001 sharhi va GLOBALG.A.P. rasmiy 

maʼlumotlari ushbu standartlarning qoʻllanish doirasini belgilaydi [7]; [10]. 

Oʻzbekistonda amalga oshirilgan tadqiqotlar va qabul qilingan normativ-huquqiy 

hujjatlarda meva-sabzavot mahsulotlarini chuqur qayta ishlash, agrologistika 

infratuzilmasini rivojlantirish, xalqaro standartlarni joriy etish va eksportbop 

mahsulotlar ishlab chiqarish ustuvor yoʻnalish sifatida belgilangan [18; 19]. Biroq 

mavjud tadqiqotlarda sifat menejmenti, agrologistika, integratsiya va mahsulot 

raqobatbardoshligi koʻpincha alohida yoʻnalishlar sifatida oʻrganilgan. Shu sababli 

GLOBALG.A.P., ISO 9001, ISO 14001, ISO 22000, HACCP va BRCGS talablarini 

qiymat zanjirining tegishli bosqichlari bilan uygʻunlashtiruvchi integratsiyalashgan 

konseptual modelni ishlab chiqish mazkur tadqiqotning ilmiy ahamiyatini belgilaydi. 

METODOLOGIYA 

Tadqiqotning nazariy-metodologik asosini tizimli yondashuv va qiymat zanjiri 

konsepsiyasi tashkil etadi. M.Porterning qiymat zanjiri gʻoyasi va J.Triyenekensning 

rivojlanayotgan mamlakatlar agrar qiymat zanjirlarini tahlil qilish modeli asosida 

meva-sabzavot mahsulotlarining harakati yagona zanjir sifatida koʻrib chiqildi: 

taʼminotchilar (agroklasterlar, kooperatsiyalar, dehqon va fermer xoʻjaliklari), 

agrologistika xizmatlari hamda ichki va tashqi bozorlar. 

Tadqiqotda quyidagi usullardan foydalanildi: ilmiy adabiyotlarni umumlashtirish; 

xalqaro standartlar - ISO 9001, ISO 14001, ISO 22000, ISO/IEC 17025, HACCP, 

GLOBALG.A.P. va BRCGS talablarini qiyosiy tahlil qilish meva-sabzavot tarmogʻiga 

oid normativ-huquqiy hujjatlarni tahlil qilish mantiqiy umumlashtirish va konseptual 

modellashtirish. Axborot bazasi sifatida xalqaro standartlashtirish tashkiloti hujjatlari, 

FAO hisobotlari, soha boʻyicha xorijiy olimlarning ilmiy ishlari va Oʻzbekiston 

Respublikasi qonunchilik hujjatlaridan foydalanildi. 

Tahlil uch bosqichda olib borildi. Birinchi bosqichda mahsulotni yetkazib berish 

zanjirining asosiy boʻgʻinlari va ularda bajariladigan jarayonlar (yigʻish, saralash, 

kalibrlash, saqlash, quritish, qayta ishlash, qadoqlash, tashish) ajratildi. Ikkinchi 

bosqichda har bir jarayonda mahsulot sifati va xavfsizligiga taʼsir qiluvchi omillar 

hamda ularni boshqarishga moʻljallangan standartlar aniqlandi. Uchinchi bosqichda 

standartlar zanjirning tegishli boʻgʻinlariga biriktirilib, “daladan dasturxongacha” 

tamoyiliga asoslangan konseptual model (1-rasm) va GlobalG.A.P. standartini joriy 

etish afzalliklari tizimi (2-rasm) ishlab chiqildi. 

TAHLIL VA NATIJALAR 

Meva-sabzavot mahsulotlarining xalqaro bozorlarda raqobatbardoshligini 

oshirish, ichki bozorlarda oʻz mavqeyini saqlash, shuningdek yangi bozorlarga kirib 

borishda, yuqori sifat hamda xavfsiz mahsulotlarni yetishtirish bilan bir qatorda 

zamonaviy texnologiyalar, jumladan bir xil temperaturada saqlab beruvchi maxsus 

sovitkichli omborlar, refrijeratorlar yordamida uzoq masofalarga tashish, meva-

sabzavot mahsulotlarini chiroyli qadoqlash va dizaynini yaxshilash bilan bogʻliq 

muammolarni oʻz vaqtida va jahon standartlariga muvofiq qaratilgan, tizimli 

agrologistik markazlarni shakllantirish va muntazam rivojlantirish talab etiladi. 

Qishloq xoʻjaligi mahsulotlarini jahon standarti talablariga muvofiq yetishtirish va 

jahon agrar va oziq-ovqat bozorida raqobatbardoshligini taʼminlash, yetishtirishdan 

tortib, isteʼmolchigacha yetib borguniga qadar zanjirning har bir bosqichini xalqaro 

standartlar, jumladan sifat menejment tizimini joriy etish orqali amalga oshirish 

mumkin. 

 
1-rasm. Mamlakatimizda yetishtirilayotgan meva-sabzavot mahsulotlarini 

yetkazib berish zanjiri1 

 

Ushbu integratsiya jarayonlari samaradorligini oshirish, jahon bozorida meva-

sabzavot mahsulotlari raqobatbardoshligini taʼminlashda, qishloq xoʻjaligi 

mahsulotlarini sifat va xavfsizlik koʻrsatkichlari boʻyicha xalqaro standartlar 

talablariga muvofiqligini taʼminlash, xalqaro bozorlarda “oʻzbek sifati” belgisini 

yanada mustahkamlash tashkilotning tuzilmaviy hamda funksional xususiyatidan kelib 

chiqqan holda sifat menejmenti tizimi standartlarini joriy etishni talab etmoqda. 

Qishloq xoʻjaligi mahsulotlarini xavfsiz yetkazib berish zanjiriga muvofiq, vertikal va 

gorizontal integratsiya hamda raqobatda hamkorlik munosabatlari kabi omillar asosida 

menejment tizimlari orqali meva-sabzavot mahsulotlari raqobatbardoshligini 

 
1 Manba: muallif tomonidan ishlab chiqilgan. 

oshirishning konseptual modelini amaliyotga joriy etish mahsulotlarning daladan 

dasturxonga qadar tizimdagi yoʻqotishlarni oldini olish, jahon bozorida meva-sabzavot 

mahsulotlari raqobatbardoshligini taʼminlash, qishloq xoʻjaligi mahsulotlarini sifat va 

xavfsizlik koʻrsatkichlari boʻyicha xalqaro standartlar talablariga muvofiqligini 

taʼminlash, xalqaro bozorlarda “oʻzbek sifati” belgisini yanada mustahkamlashga 

muhim ahamiyat kasb etadi [19]. Ushbu zanjirning tarkibi va har bir boʻgʻinda joriy 

etiladigan standartlar 1-rasmda keltirilgan. 

1-rasmda koʻrinadiki, yetkazib berish zanjiri uch asosiy boʻgʻindan iborat. 

Birinchi boʻgʻin - taʼminotchilar: agroklasterlar, qishloq xoʻjaligi kooperatsiyalari, 

dehqon va tomorqa egalariga xizmat koʻrsatuvchi markazlar hamda fermer xoʻjaliklari; 

ular uchun GlobalG.A.P., ISO va Organic standartlari koʻzda tutilgan. Ikkinchi boʻgʻin 

- agrologistik markaz boʻlib, unda saralash (ISO-17025), kalibrlash, qadoqlash va 

maskirovka, saqlash, quritish hamda qayta ishlash (ISO-22000, BRC) jarayonlari 

bajariladi. Uchinchi boʻgʻin - bozorlar: ichki bozor (mahalliy bozorlar, super- va 

gipermarketlar, ijtimoiy soha tashkilotlari) hamda xorijiy firmalar va savdo 

operatorlari. Shu tariqa sifat talablari mahsulot dalada yetishtirilgan paytdan to 

xaridorga yetib borguniga qadar uzluksiz nazorat qilinadi. 

Zanjirning birinchi bosqichi taʼminotchilar, yaʼni mamlakatimizda faoliyat 

yuritayotgan agroklasterlar, kooperatsiyalar, dehqon va tomorqa xoʻjaliklariga xizmat 

koʻrsatuvchi markazlar hamda fermer xoʻjaliklaridan iborat boʻlib, bu boʻgʻinda jahon 

tajribalariga muvofiq maqbul qishloq xoʻjaligi amaliyoti (G.A.P. standartlari, 

GlobalG.A.P.) standarti [7] va gorizontal integratsiyalashgan vaziyatlarda ISO 9000 

standartlarini joriy etish talab qilinadi. Shuni alohida taʼkidlash joizki, sifat menejmenti 

tizimi dehqon va fermer xoʻjaliklariga bevosita joriy etib boʻlmasligi, ISO 9000, ISO 

14000, ISO 22000 kabi standartlar instrumentlari asosida shakllantirilgan xalqaro tan 

olingan GlobalG.A.P. standarti yoki Organic standartlarini joriy etishni talab etadi. 

Xalqaro tan olingan GlobalG.A.P. standarti, yaxlit tizim sifatida sifat menejmenti 

tizim standartlari, yaʼni ISO 9000 va ISO 14001 talablariga butunlay va soʻzsiz 

asoslangan, shuningdek HACCP tavsiyalariga [3] asoslangan boʻlib, dunyo miqyosida 

qishloq xoʻjaligi mahsulotlari sifati va xavfsizligini taʼminlashga qaratilgan. 

GlobalG.A.P. standartini joriy etish orqali mahalliy meva-sabzavot mahsulotlari 

yetishtiruvchilar hamda isteʼmolchilarga, shuningdek, oziq-ovqat mahsulotlari 

yetkazib berish zanjiri ishtirokchilariga, jumladan riteylerlariga bir qator afzalliklarni 

taʼminlaydi (2-rasm). 

2-rasmda GlobalG.A.P. standartini joriy etish afzalliklari uch guruhga birlashadi. 

Birinchi guruh birlamchi ishlab chiqarishda oziq-ovqat xavfsizligi bilan bogʻliq 

risklarning kamayishini ifodalaydi: milliy va mahalliy dasturlar qoʻllab-quvvatlanadi, 

risklarni baholash uchun aniq standart va texnologik axborot tayanchi shakllanadi. 

Ikkinchi guruh normativ talablarga javob berish xarajatlarining kamayishi bilan 

bogʻliq: koʻp tarmoqli xoʻjaliklarda bitta majmuaviy audit oʻtkaziladi, xaridorlar 

talablarining haddan tashqari koʻpayib ketishining oldi olinadi. Uchinchi guruh esa 

jahon miqyosida xavfsizlikni taʼminlash tizimlarining yaxlitligini kuchaytiradi: 

auditorlar malakasi, tekshiruv hisobotlari va tuzatish choralariga yagona talablar 

oʻrnatiladi [7]. 

 
2-rasm. GlobalG.A.P. standartini joriy etish afzalliklari1 

 

Zanjirning ikkinchi bosqichi agrologistika xizmatlari, jumladan yigʻish, tashish, 

saralash, qoliblash, saqlash, quritish, qayta ishlash, qadoqlash, va x.k.lardan iborat 

boʻlib unda sohalar boʻyicha sifat menejmenti turkumidagi standartlarni joriy etish 

talab etiladi. 

Shuni alohida taʼkidlash lozimki, meva-sabzavot mahsulotlari sifati va 

xavfsizligini taʼminlashda, mahsulotlarni yetishtirishdan tashqari uni qayta ishlash 

jarayonlarida ham tizimli nazoratni tashkil etilishi pirovard mahsulotlar sifatini 

oshirishga, ushbu jarayonni xalqaro standartlarga muvofiq sertifikatlash, jahon oziq 

ovqat bozorida uning raqobatbardoshligini taʼminlashda muhim omil boʻlib 

hisoblanadi. 

Jumladan, mamlakatimizda yetishtirilayotgan meva-sabzavot mahsulotlarini 

saralash jarayoni bevosita ISO 17025 standarti [13] talablariga muvofiq amalga 

oshirilsa, qoliblash, saqlash, quritish, qayta ishlash, qadoqlash jarayonlari ISO 22000 

standarti, yaʼni oziq-ovqat xavfsizligini boshqarish tizimiga [12] muvofiq 

sertifikatlashni talab etadi. Shuningdek, qadoqlash va maskirovkalash jarayonida BRC 

 
1 Manba: GLOBALG.A.P. materiallari asosida muallif tomonidan ishlab chiqilgan. 

standartiga [1; 2] muvofiq sertifikatlash ushbu jarayonni sifatini yanada oshirishga 

xizmat qiladi. 

Oʻzbekiston meva-sabzavot mahsulotlari boʻyicha ulkan eksport salohiyatiga ega 

boʻlib, bu serquyosh zaminda yetishtirilayotgan meva, sabzavot va poliz mahsulotlari, 

meva-sabzavotlarni qayta ishlash natijasida olingan oziq-ovqat mahsulotlari dunyo 

bozorlarida mustahkam oʻrin egallashi mumkin. 

Respublikamiz bugungi kunda dunyoning 70 ga yaqin davlatiga 200 ga yaqin 

turdagi sarxil meva-sabzavot va ularni qayta ishlash asosida tayyorlangan 

mahsulotlarni eksport qilmoqda. Oʻzbekiston oʻrik, olxoʻri, uzum, yongʻoq, karam va 

boshqa koʻplab meva va sabzavot mahsulotlarini eksport qilish hajmi boʻyicha 

dunyoda shunday mahsulotlarni yetkazib beradigan oʻnta yetakchi davlat qatoriga 

kiradi. 

Meva-sabzavot mahsulotlari va ularni qayta ishlash natijasida olinadigan oziq-

ovqat mahsulotlarini eksport qilish borasida integratsiyalashuv jarayonlarining 

kuchayishi mamlakatimiz tovar ishlab chiqaruvchilaridan jahon bozorlariga kirib 

borish uchun maʼlum bir bilim va koʻnikmalar hamda ishonchli axborot kanallariga 

ega boʻlishni talab etadi. Shu tufayli meva-sabzavot mahsulotlarini jahon bozorlariga 

eksportga chiqarishning nazariy va tashkiliy-iqtisodiy asoslarini oʻrganish hamda 

ularni takomillashtirish boʻyicha tavsiyalar ishlab chiqish muhim vazifalardan 

sanaladi. 

Hozirgi vaqtda jahonda sertifikatlash tizimidagi yagona tamoyillarni va 

yondashuvlarni taʼminlovchi, hamda mahsulot ishlab chiqariluvchi va sotiluvchi 

mamlakatdan qatʼi nazar, uning xavfsizligini taʼminlashga yoʻnaltirilgan oziq-ovqat 

mahsulotlarini sertifikatlash xalqaro tizimlari muvaffaqiyatli faoliyat yuritmoqda. 

Mahsulotning xavfsizligini tasdiqlovchi sertifikatlar ushbu tashkilotlar tarkibiga 

kiruvchi barcha mamlakatlarda tan olinadi. Ayniqsa, qishloq xoʻjaligi mahsulotlarini 

yetishtirish, qadoqlash va ularni yetkazib berish sifatini oshirishda menejment 

tizimlaridan samarali foydalanish lozim [10]; [12]. 

XULOSA VA TAKLIFLAR 

Qishloq xoʻjaligi mahsulotlari raqobatbardoshligini oshirish uchun sifatni 

boshqarish tizimini xalqaro standartlar asosida joriy etish xalqaro savdo-sotiqni amalga 

oshirish, hamkorlikda ishlash, investitsiyalarni jalb etish va boshqa sohalarda sifatni 

boshqarishning jahonda umumiy va tushunarli “tilini” yaratadi; savdodagi texnik 

toʻsiqlarni bartaraf etadi; boshqa mamlakatlarda sifatni boshqarish sohasida erishilgan 

yutuqlar, ilgʻor tajribalarni oʻrganish va tajriba almashish vositasi hisoblanadi; uning 

yordamida iqtisodiyoti turli darajada rivojlangan davlatlar xalqaro iqtisodiy 

munosabatlarda teng ishtirok etadi. 

Tadqiqot natijalari shuni koʻrsatadiki, meva-sabzavot mahsulotlarining 

raqobatbardoshligi yetkazib berish zanjirining eng zaif boʻgʻini bilan belgilanadi. 

Dalada yetishtirilgan sifatli mahsulot saralash, saqlash, tashish yoki qadoqlash 

bosqichlarida yoʻqotishlarga uchrasa yoki talabga javob bermay qolsa, oldingi 

bosqichlardagi saʼy-harakatlar natija bermaydi. Shu sababli sifat menejmenti tizimini 

alohida korxona miqyosida emas, balki taʼminotchilar, agrologistik markazlar va savdo 

operatorlarini qamrab oluvchi yagona zanjir doirasida tashkil etish zarur. Ushbu 

maqsadda quyidagi takliflar ilgari suriladi: 

1. Dehqon va fermer xoʻjaliklarida GlobalG.A.P. yoki Organic standartlarini joriy 

etishni kooperatsiyalar va agroklasterlar orqali guruhli sertifikatlash shaklida tashkil 

etish. 

2. Agrologistik markazlarda saralash jarayonlarini ISO/IEC 17025, saqlash, 

quritish va qayta ishlash jarayonlarini ISO 22000, qadoqlash jarayonlarini BRCGS 

talablariga muvofiq sertifikatlash. 

3. Taʼminotchilar, agrologistik markazlar va eksportchilar oʻrtasida mahsulot 

kuzatuvchanligini taʼminlovchi yagona axborot almashinuvi tizimini yoʻlga qoʻyish. 

4. Kichik ishlab chiqaruvchilar uchun sertifikatlash xarajatlarini qisman qoplash 

va standartlar boʻyicha maslahat xizmatlarini rivojlantirish. 

5. Xalqaro bozorlarda “oʻzbek sifati” belgisini mustahkamlash uchun “daladan 

dasturxongacha” tamoyiliga asoslangan integratsiyalashgan sifat boshqaruvi modelini 

hududlarda bosqichma-bosqich joriy etish. 

Taklif etilayotgan chora-tadbirlarning amalga oshirilishi mahsulot yoʻqotishlarini 

kamaytirish, eksport bozorlariga kirishdagi texnik toʻsiqlarni bartaraf etish va meva-

sabzavot mahsulotlarining jahon bozoridagi raqobatbardoshligini oshirishga xizmat 

qiladi. 

